Wedi marw i bechod, ond yn fyw gyda’r Meseia
Darlleniad: Rhufeiniaid 6: 15-23
15 Felly, ydyn ni'n mynd i ddal i bechu am mai dim y Gyfraith sy’n ein rheoli ni bellach, a’n bod wedi profi haelioni Duw? Na! Wrth gwrs ddim! 16 Ydych chi ddim wedi deall? Mae rhywun yn gaeth i beth bynnag mae’n dewis ufuddhau iddo. Felly y dewis ydy, naill ai pechod yn arwain i farwolaeth neu ufudd-dod yn arwain i berthynas iawn gyda Duw. 17 Diolch i Dduw, dych chi wedi troi o fod yn gaeth i bechod i fod yn ufudd i beth mae Duw wedi ei ddysgu i chi. 18 Dych chi wedi'ch rhyddhau o afael pechod a dod yn weision i beth sy’n iawn. 
19 Gadewch i mi ddefnyddio darlun o fywyd pob dydd sy’n hawdd i chi ei ddeall: O’r blaen roeddech chi’n gadael i bob math o fudreddi a drygioni eich rheoli chi. Ond bellach rhaid i chi adael i beth sy’n iawn eich rheoli chi, a’ch gwneud chi’n bobl sy’n byw bywydau glân. 20 Pan oeddech chi'n gaeth i bechod, doedd dim disgwyl i chi wneud beth sy’n iawn. 21 Ond beth oedd canlyniad hynny yn y pen draw? Marwolaeth! Dyna oedd canlyniad y pethau mae gynnoch chi gymaint o gywilydd ohonyn nhw bellach. 22 Ond nawr dych chi’n rhydd o afael pechod ac wedi dechrau gwasanaethu Duw. Canlyniad hynny ydy’r bywyd glân sy'n arwain yn y pen draw i fywyd tragwyddol. 23 Marwolaeth ydy’r cyflog mae pechod yn ei dalu, ond mae Duw yn rhoi bywyd tragwyddol yn rhad ac am ddim i chi, oherwydd beth wnaeth ein Harglwydd ni, Iesu y Meseia.
Mae yna rai adnodau o’r ysgrythur sy’n taro rhywun i’r llawr, ac yn dweud “Yli, deffra!” Yn fy marn i un o’r rhain ydy Rhufeiniaid pennod 6 adnod 23.
Yn Rhufeiniaid 6 dyn ni’n gweld y gwahaniaeth yn gyson rhwng haelioni Duw a phechod; yr hen ddyn a’r dyn newydd. Mae’r adnod yma yn uchafbwynt gogoneddus, yn dangos gogoniant yr efengyl a pham mai dim ond un ffordd sydd i gael perthynas iawn â Duw.  
Dyn ni i gyd yn yr un cwch. Ym mhennod 3 (adn.23) mae Paul yn ysgrifennu, ‘ Mae’r un fath i bawb, am fod pawb wedi pechu. Does neb wedi gallu cyrraedd safon berffaith Duw ar eu pennau eu hunain.’
Fel mae gweithiwr yn haeddu ei gyflog ar ddiwedd y dydd, felly hefyd mae pechaduriaid yn haeddu marwolaeth.  Mae marwolaeth cnawdol o ganlyniad i henaint neu salwch yn rhan naturiol o fywyd, ac mae pawb yn cydnabod hyn. Ond, hefyd mae ’na farwolaeth ysbrydol, am byth, i bob un sy’n gwrthod derbyn Iesu Grist.
Tydi marwolaeth ddim yn dilyn yn syth ar ôl pechu. Tydi dioddef caledi a salwch ddim yn golygu ein bod yn waeth pechaduriaid na’r bobl o’n cwmpas. Mae pobl sy’n gwrthod credu yn Iesu yn cael byw yn hen – dangos amynedd Duw mae hyn, yn rhoi cyfle iddyn nhw droi ato.

Dyna oedd cyflwr yr hen fyd, cyn y dilyw mawr.  Roedd Noa wedi bod wrthi yn gweithio am flynyddoedd lawer yn adeiladu arch, a’r bobl o’i gwmpas yn dal i wrthod ei neges fod barn Duw ar y ffordd.  Mae amynedd Duw yn fawr, dydy o ddim yn dymuno gweld un person yn mynd i uffern.

Does gennym ddim gobaith i gadw pob cyfraith mae Duw wedi ei roi i ni, felly mor wych ydy darllen ail hanner adnod 23, ‘ond mae Duw yn rhoi bywyd tragwyddol yn rhad ac am ddim i chi, oherwydd beth wnaeth ein Harglwydd ni, Iesu y Meseia.’

Rhaid deall bod Duw wedi, ‘rhoi bywyd tragwyddol yn rhad ac am ddim,’  nid am ein bod ni wedi ymdrechu i blesio Duw na bod yn ufudd iddo, ond ‘ oherwydd beth wnaeth ein Harglwydd ni, Iesu y Meseia.’
Yn 1 Ioan 2:2 darllenwn, Fe ydy’r aberth wnaeth iawn am ein pechodau ni, ac nid dim ond ein pechodau ni, ond pechodau'r byd i gyd.
Rhoddodd Iesu ei fywyd yn aberth er mwyn i ni gael cyfle i droi oddi wrth ein pechodau a chael perthynas iawn â Duw. Felly, dylen ni geisio byw bywydau glân a sanctaidd, o gofio mor fawr oedd y pris a dalwyd amdanon ni, ‘....rhaid i chi adael i beth sy’n iawn eich rheoli chi, a’ch gwneud chi’n bobl sy’n byw bywydau glân.’

Ddylai Cristnogion ddim dal ati i bechu gan feddwl y byddan nhw’n derbyn mwy a mwy o haelioni gan Dduw.  Ond pan maen nhw’n gwneud camgymeriadau ac yn pechu, mae’r adnod yma o lythyr cyntaf Ioan yn gysur,

 Fy mhlant annwyl, dw i'n ysgrifennu hyn atoch chi er mwyn eich helpu chi i beidio pechu. Ond os bydd rhywun yn pechu, mae gynnon ni un gyda’r Tad sy'n pledio ar ein rhan ni, sef Iesu Grist, sy’n berffaith gyfiawn a da. (1 Ioan 1:1)
Dylen ni sylweddoli mor ddifrifol ydy’n pechod, ac mor fawr ydy’r maddeuant sydd ar gael yn Iesu Grist.  Yna gobeithio y byddwn i gyd yn gallu dweud yn gwbl onest a llawen,

Mae’n ein caru ni, ac mae wedi marw troson ni i'n gollwng ni’n rhydd, fel bod pechod ddim yn ein rheoli ni ddim mwy. Mae’n teyrnasu droson ni ac wedi’n gwneud ni i gyd yn offeiriaid sy'n gwasanaethu Duw, ei Dad! Fe sy’n haeddu pob anrhydedd a nerth, am byth! Amen! (Datg.1:5-6)

